
I
nformatikaren munduan
gero eta zailagoa da esatea
zein den puntako tresna, ia
minuturo agertzen baitira

aurrekoak ordezkatzera datozen
aurrerakuntza teknologiko
berriak. Bi urtetik behin mikro-
prozesadoreen ahalmena bikoiz-
tuko zela aurreikusi zuen Gordon
Earl Moorek, Intel konpainiako
sortzaileetako batek, 1965ean.
Urteak pasatu ahala, aro digitala-
ren araurik garrantzitsuenetari-
koa bilakatu zen, informatikaren
bilakaerak joera hori egiaztatu
zuelako, hain zuzen ere. Garai
horretan, alabaina, ordenagai-
luak makina erraldoiak ziren, eta
inork ez zuen uste enpresaren
mundutik etxebizitzetara jauzia
inoiz emango zutenik. Horixe bera
pentsatu zuen 1943an Thomas
Watson IBMko presidenteak mun-
duan, gehienez ere, bost ordena-
gailuentzako merkatua zegoela
esan zuenean. Baina urteak igaro
ziren, eta 80ko hamarkadan, infor-
matikaren lehenengo iraultza ger-
tatu zen, Amstrad, Sinclair Spec-
trum eta Commodore enpresei
esker, besteak beste. 

Egungo ordenagailuak bereha-
la zaharkitu egiten dira, eta inork
ez du arazo handirik izaten tresna
zaharra bota eta berria eskuratze-
ko, gero eta merkeago, gainera.
Modernotasunaren gurpil geldie-
zin horren aurrean, alabaina,
duela 25 urteko ordeganailuekin
aritzea nahigo duten informatika
zaleak badira, gaztaroan izandako
oroitzapenak berreskuratzeko,
batetik, eta egungo ordenagailuen
arbasoak zeintzuk izan ziren gogo-
raraztea ezinbestekoa dela uste
dutelako, bestetik. Retroinforma-
tika deritzonaren mundua zabala
da, Interneteko bilatzaileetan
azaltzen diren milaka sarreretan
egiazta daitekeenez. Askotariko
arrazoiengatik hurbiltzen da jen-
dea zaletasun horretara, iragane-
ko teknologiak aztertzeko, bildu-
mazaletasunagatik, bideo joko
aitzindariak ezagutzeko edo aspal-
ditik ahaztutako tresnei erabilpen
berriak emateko. 

Retroinformatikan aritzen
diren talde ugari dago munduan,
eta, askotan, sarea darabilte haien
arteko harremenatarako. Are
gehiago, askok Interneteko web-
gune eta ezatabaidagunetan topa-
tzen dute lagunik bere ezkutuko
zaletasun hori partekatzeko.
Informatika zaleen topaketetan
ere sortzen dira mota horretako
taldeak, Euskal Party (egungo
Euskal Encounter) jaialdian orain
dela urte batzuk RetroEuskal
sortu zuten bezala. Urtero elkar-

tzen dira, orain topaketaren hari-
ra, eta txoko berezia dute bertan. 

AUKERA BI. Oro har, Personal Com-
puter PC ordenagailuak informa-
tikaren jaun eta jabe bilakatu
aurretik agertutako ordenagai-
luak eta bideokontsolak dira
retroinformatikaren jarraitzaile-
en aztergaia, baina bide oso des-
berdinak daude 80ko hamarkada-
ko tresna horiek berpizteko.
Lehenengoa, bigarren eskuko sal-
toki zein webguneetan erostea edo
etxeko ganbaran gordetako maki-
nak berreskuratzea. Bigarrenak,

Spectrum, Amstrad eta
Commodore makinei
esker, lehen aldiz heldu
ziren ordenagailuak
etxeetara.

aldiz, ez du jatorrizko tresnaren
beharrik, emulazioan oinarritzen
baita. Egungo ordegagailuek eta
bideokontsola gehienek iragane-
koen funtzionamendua berregin
dezakete, eta, horri esker, 1977an
kaleratutako Atari 2600 edo
1982an merkaturatutako ZX Spec-
trum makinen software zein joko-
ak erabil daitezke PC edo PSP
batean, esaterako.

Haurtzaroan eta gaztaroan eza-
gutu zituzten bideo jokoekin
berriz gozatzeko aukerak eraka-
rrita hurbiltzen dira asko retroin-
formatikara, eta, batez ere, emula-
doreen mundura. Izan ere, 8 biteko
makinetan jaio ziren egungo bide-
okontsoletan sortzen dituzten
jokorik ezagunetariko batzuk;
Donkey Kong (1981), Bomberman
(1983), Super Mario Bros (1985),
Zelda (1986) eta Arkanoid (1986).
Arcade-etan ezagun egin ziren
bideo jokoak ere berreskura dai-
tezke, besteak beste, Mame izene-
ko emuladoreari esker: Pong
(1972), Spave Indavers (1978) eta

Egungo teknologiarenarbasoak

Nintendoren NES bideokontsolaren agintea. BERRIA

Pac-Man (1979), ezagunenak aipa-
tzearren. Bideo joko zaharren
remake-ak ere aurki daitezke sare-
an. Retroinformatika zaleek pro-
gramatzailearen omenez jokoa-
ren itxura zaharberritze lanak
izaten dira gehienak, La Abadia
del Crimen (1989), Barbarian (1987)
eta Humphrey (1988), kasu. 

Estralurtar pixeldunak Bilbon
Orson Wellsek asmatutako istorioan
bezala, estralurtarrek kaleak hartu dituz-
te. Paris, Londres, Bartzelona, New York
eta, azkenaldian, Bilbon agertu dira
haien aztarnak. Eskerrak mundua sun-
tsitzeko asmorik gabe etorri direla, izan
ere, balizko erasoa Space Invaders ezize-
neko artistak burutu du. Bilbo Arte fun-
dazioak antolatutako Percepcion [S]ten-
cible erakusketaren harira, bideo joko
zaharren pertsonaiekin, pixel itxurako
40 mosaiko jarri zituen duela aste
batzuk hiriburuko karriketan. Besteak
beste, Bubble Bobble, Pac-Man eta
Space Invaders bideo joko arrakasta-

tsuen irudiak dira performance bitxi
honetan ikus daitezkeenak. Gehienak
txikiak dira, Zabalbide, Henao, Berten-
dona, Lutxana eta Andres Isasi kaleetan
jarritakoak kasu; baina baten bat, Gug-
genheim museoaren ondoan jarritako-
ak, esaterako, tamaina handikoak dira,
Pac-Man jokoaren lau mamuak ageri
dira, Uribitartetik pasatzen diren guztiei
begira. Space Invaders1978. urtean kale-
ratu zuen Taito konpainia japoniarrak,
duela 30 urte. 80ko hamarkadan ume
eta gazte askok ezagutu zuten lehenen-
go bideo jokoa izan zen, eta, oro har,
inoiz sortu den ezagunetarikoa. 

IÑAKI GRAO, EDUARDO MENA ETA JUAN PABLO LOPEZ  RetroEuskal taldeko kideak

«Bi makina gustatzen zitzaizkigun,
gurea eta desiratzen genuena»
M . C A R R A M I Ñ A N A
Bilbo

Euskal Encounter Euskal Herrian
informatika zale gehien biltzen
duen jaialdia da. Urtean behin iza-
ten da Barakaldoko BEC erakus-
tazokan (Bizkaia), eta milaka
lagun biltzen dira ordenagailurik
berrienak besapean daramatzate-
la. Duela lau urte, alabaina, punta-
koak ez diren ordenagailuak zale-
tasun zutela ikusi zuten lagun
batzuek, eta RetroEuskal taldea
sortu zuten. Orain, informatika-
rien topaketaren harira, 80ko
hamarkadako ordenagailurik eza-
gunen inguruko erakusketak,
hitzaldiak eta ikastaroak egiten
dituzte urtero. Iñaki Grao elkarte-
ko presidentea da, eta Eduardo
Mena, Josetxu Malanda, Federico

Alvarez, Juan Pablo Lopez eta
Javier Vispe ditu taldekide. Haie-
tako batzuek zaletasun bitxi hau
nola bizi duten azaldu digute.
Zeintzuk ziren bideo jokoetarako orde-
nagailurik gogokoenak?
IÑAKI GRAO: Uste dut gehienoi bi
makina gustatzen zitzaizkigula:
gurea, etxean geneukana, gure
nortasunarekin bat egiten zuena
eta muturreraino babesten genue-
na; eta, bestetik, ezkutuan desira-
tzen genuen beste hori, ezaugarri
teknikoei dagokionez gurea gain-
ditzen zuena. Ni, adibidez, Spec-
trum batekin jolasten nintzen, eta
inbidia nien Amstrad CPC bat
zutenei.
Eta bideo jokorik gogokoenak, zeintzuk
dituzue?
JUAN PABLO LOPEZ: Asko dira, baina

Daley Thompson´s Decathlon aipa-
tu beharra daukat, sartutako ordu
kopuruagatik. Manic Miner ere
klasiko ahaztezina da. Jolas maki-
netakoen artean, azkenik, Out
Run eta Afterburner aipatu behar,
kabina erraldoi horiek hunkiga-
rriak izan ziren niretzat.
Garai hartako bideo jokoek ezin zuten es-
kaini egungo irudi eta soinurik eta, hala
ere, dibertigarriak ziren. Alderdi hori gal-
bidean al dago?
EDUARDO MENA: Hala da askotan;
egungo bideo joko batzuk garai
hartako edozein baino askoz hobe-
ak dira. Hala ere, bideo joko ugarie-
tan grafikoek ez dute garrantzi
handirik eta, halakoetan, jostaga-
rriagoak ziren 80ko hamarkadako-
ak.
Emuladoreen bitartez bideo joko zaha-

rrak egungo ordenagailuetan erabil dai-
tezke. Horren aldekoak al zarete?
IÑAKI GRAO: Eztabaida sutsuak era-
giten ditu gai honek. Nik nahiago
ditut eta erabiltzen ditut, baina in-
formatika zaharrarekiko zaletasu-
na zabaldu nahi dudala eta, Inter-
neten ROM artxiboak (emuladore-
etan erabiltzeko bideo jokoak) bila-
tzea besterik ez den ideia zabaltzea
kezkatzen nau. Garai hartako in-
formatika nolakoa zen oso urrune-
tik ezagutzeko besterik ez dute ba-
lio emuladoreak. Horregatik, Re-
troEuskalen jatorrizko makinak
bakarrik jartzen ditugu bisitarien
eskura.
Iaz, Sinclair Spectrum ospetsuari buruz-
ko jardunaldi bereziak egin zituzten. No-
raino izan zen garrantzitsua?
EDUARDO MENA: Gaitasun eta sal-
neurriagatik, informatikarako sa-
rrera puntua izan zen jende asko-
rentzat. Bost urte inguru igaro be-
har izan ziren zaharkitua izateko.
Ordenagailu zaharretan egungo periferi-
koak erabiltzeko bideak sortu dituzte za-
letasun honetako adituek. Zer-nolako
mirariak egin dituzte?
IÑAKI GRAO: Gaur egun disko gogo-
rrak, memoria txartelak, USB tres-
nak eta bestelakoak erabil daitez-
ke 80ko hamarkadako ordenagai-
luekin, Guitar Hero bideo joko eza-
guneko gitarra bera ere! Sistema
eragile berriak ere sortu dituzte,
MSX eta Amstrad CPC ordenagai-
luetan erabiltzeko.
Zer-nolako aurpegia jartzen dute 13-14
urteko gazteek garai hartako bideo joko-
ak ikustean?
EDUARDO MENA: Tristuraz begira-
tzen gaituzte, gutxirekin konfor-
matzen ginela pentsatzen dutela-
ko akaso. Bizitzak irakatsiko die
gauza bera gertatuko zaiela, guk
ere garai hartako puntako teknolo-
gia erabiltzen genuen. Hala ere, bi-
deo joko horien atxikimendua
egiaztatzen dute, hori ez baita alda-
tu.
Zenbat bisitari biltzen da RetroEuskale-
ko gunean? Zer prestatuko duzue aur-
ten?
IÑAKI GRAO: Euskal Encounterren
barrenean egiten dugunez, zaila da
zenbatzea. Urtero 300 lagun ingu-
ruk betetzen dute galdetegi bat.
Aurten bideokontsolen bilakaera
bertatik bertara ezagutzeko auke-
ra izango dugu.

Euskal Encounter topaketan elkartu ziren duela lau urte RetroEuskal taldea osatuko zuten informatika zaleak. BERRIA

Pac-Man joko ezaguneko mamuak, ibiltari bati begira, Bilboko kaleetan. M.CARRAMIÑANA

Emuladoreei esker, 80ko
hamarkadako ordenagailu
eta bideokontsolen jokoak
berregin daitezke

≠ InTerneTen

≠ Emuladoreen mundua:
www.emulatronia.com
≠ SinclairSpectrum:
www.worldofspectrum.org
≠ Retroinformatika:
www.retroeuskal.org 
www.retroaccion.org
≠ Bideo joko klasikoen ‘remake’-ak: 
www.remakeszone.com


